KONSTITUZIO-AUZITEGIAREN 235/2001 EPAIA, ABENDUAREN 13KOA, “GAI AITZINDARIAK” DERITZENAK KONTROLATZEKO ADMINISTRAZIO ESKUDUNA ZEIN DEN ZEHAZTEARI BURUZKOA (“GAI AITZINDARIAK” GAI KIMIKO KATALOGATUAK DIRA, DESBIDERATU ETA LEGEZ KANPOKO DROGAK EGITEKO  BALIA DAITEZKEENAK).

I. Aurrekariak
Kataluniako Generalitateak urtarrilaren 10eko 3/1996 Legearen (legez kanpoko drogak egiteko desbidera eta balia daitezkeen gai kimiko katalogatuak kontrolatzeko neurriei buruzkoa) 11., 12., 26. eta 27. artikuluen aurka jo zuen errekurtso bidez, estatutu bidez dagozkion eskumenak urratzen dituztelakoan.
Lege horren 11. artikuluak jarduera-baimen bat eskuratu beharra ezartzen die produktu horiek fabrikatzen, eraldatzen, prozesatzen eta abarretan jarduten diren pertsona fisiko edo juridikoei, dela ohituraz dela inoizka jarduten direnei. Justizia eta Barne Arazoetako Ministerioak eman behar die baimen hori.

Lege horren 12. artikuluak dio Justizia eta Barne Arazoetako Ministerioak zehaztuko duela zein agintarik izango duten eskumena beharturik dauden subjektuen jakinarazpenak jasotzeko eta subjektu horiei katalogatutako gai kimikoekin egindakoei buruz informazioa eskatzeko.

Bestalde, 26. artikuluak Ministerio horri berorri esleitzen dio Legean aurreikusitako arau-hausteei dagokien zigor-prozedura hasteko eta bideratzeko eskumena. 

Azkenik, 27. artikuluak dio arau-hauste oso larriei dagozkien zigorrak ezartzea Ministro Kontseiluari dagokiola, Justizia eta Barne Arazoetako Ministerioek proposatuta; eta, aldiz, arau-hausteak larriak edo arinak badira, Justizia eta Barne Arazoetako Ministerioari dagokiola.
II. Konstituzio-auzitegiaren 235/2001 epaia, abenduaren 13koa.
· Errekurtsoaren xedea.
“Gai aitzindariak” izenekoei buruz 3/1996 Legean aurreikusitako zenbait betearazpen- edo aplikazio-jardunetarako eskumena zein administraziori dagokion zehaztea.
· Gaia kokatzea:
 Auzitan jarritako jardun horiek segurtasun publikoaren edo polizia-eginkizunen arloan kokatu behar dira lehentasunez.
Konstituzio-auzitegiak uste du segurtasun publikoaren gaiak pertsonak eta ondasunak babesteari eta lasaitasuna eta ordena publikoa mantentzeari dagokion oro hartzen duela (Konstituzio-auzitegiaren 104/1989 epaia), eta gai horren barruan jardun asko eta askotarikoak sartzen direla, hala izaeraz nola edukiz askotarikoak, nahiz eta xede bera duten guztiek, alegia, ondasun juridiko horiek zaintzea. Jardun-multzo horren barruan kokatu behar dira xede horretarako tresna gisa baliatzen diren erakundeen jardunak ere, eta, bereziki, EKren 104 artikuluak aipatzen dituen Segurtasun Indar eta Kidegoei dagozkien jardunak. Nolanahi ere, segurtasun publikoaren kontzeptua (botere publikoen eskumena zedarritzen duen kontzeptu gisa, nahiz eta eskumen horiek betearazpen-eskumenak baizik ez izan) ez da zentzu hertsiko polizia-eginkizun horiekin ahitzen, zabalagoa da (Konstituzio-auzitegiaren 10471989 epaia).

Konstituzio-auzitegiak honela azaltzen du arrazoibide hori: bereizi egin behar dira segurtasun publikoaren gaiari dagozkion jardun askotarikoak eta polizia-jarduerak, nahiz eta polizia-jarduerak segurtasun publikoari dagozkion jardun horien artean sartu (Konstituzio-auzitegiaren 175/1999 epaia). Izan ere, segurtasun publikoaren gaia eta Segurtasun Indarren jardunak ez datoz guztiz bat; segurtasun publikoari dagokion araudiak ez ditu segurtasun-poliziari berez dagozkion eginkizunak soilik arautzen, arlo zabalagoa hartzen du (Konstituzio-auzitegiaren 148/2000 epaia).

· Eskumen-banaketa.
Eskumen-banaketaren ikuspuntutik, auzia honetan datza: ea funtzio publiko horiek polizia-indarren berezko jardueraren barruan kokatu behar ote diren edo, aitzitik, segurtasun publikoarekin lotutako zeregin berezko bat betetzen ote duten, polizia-jardueraz kanpoko ikuspuntu batetik.
Konstituzio-auzitegiaren iritziz, auzitan jarritako legeak antolamendu baterakoi bat ezartzen du, sistema baterakoi bat, alegia, eta antolamendu horrek prebentzioa du ezaugarri, eta estatuez gaineko konpromiso bat betetzeko sortua da. Industria-sektore batean esku hartze oro hartzaile bat dakar. Bada, hain zuzen ere, esparru oro hartzaile horretan kokatu behar dira neurri horiek –eskumenaren jabetzaren aldetik auzitan jarriak–, eta, hain zuzen ere, esparru oro hartzaile eta antolamendu baterakoi horretan dute zentzua.

· Konstituzio-auzitegiak artikulu auzitan jarri horiei buruz egindako gogoetak:
Gaia kokatu eta eskumenak zedarritu ondoren, Konstituzio-auzitegiak arau auzitan jarri horiek aztertzen ditu:

· 11. artikulua – Jarduera-baimena ematea: Administrazio-zainketako neurri orokor bat da, prebentziozkoa, segurtasun publikoko arrazoiengatik ezarria; polizia-eginkizunaz aitzineko administrazio-jardun bati dagokio, eta prebentzio-neurri bereiziak gauzatzen ditu, poliziaren esku-hartze orotatik beregainak.

Estatuari dagokio jarduera-baimena ematea, berarena baita segurtasun publikoaren arloko eskumen esklusiboa (EKren 149.1.29 artikulua).
· 12. artikulua- Jakinarazpenak jasotzeko eta informazioa eskatzeko eskumena duten agintariak. Baimen hori ematearen ondorio nahitaezkoak dira lankidetza-betebehar orokorrak. Ezarri nahi den prebentzio-kontrolaren muin-muina dira, eta, hala eta ere, polizia-eginkizunaz aitzineko kontrola da.

Polizia-eginkizunaz aurreko kontrol hori Legeak ezarritako esku-hartze bateratu baten barruan kokatzen da, esku-hartze horren xede orokorraren zerbitzura: delinkuentzia berezi baten –autonomia-erkidegoen lurraldeaz gaineko babesa behar du– prebentzio orokorraren zerbitzura, alegia.

· 26. eta 27. artikuluak – Zigortzeko eskumena: Eskumena duen gaietan baizik ez du izango Generalitateak segurtasun publikoaren arloan zigortzeko eskumena (hots, zentzu hertsian polizia-eginkizunei dagozkien gaietan ez bestetan). Hemen aztertzen den zigortze-jarduera hori segurtasun publikoaren esparru zabalagoan kokatu behar da, eta ez polizia-kidegoen esparru zehatzean. Hori dela eta, Kataluniako Generalitateak pertsonak eta ondasunak babesteko eta herritarren segurtasuna zaintzeko duen eskumenaren itzalean baizik ezingo ditu zigorrak ezarri, hots, zigor horiek, hertsiki, organo- eta eginkizun-antolamenduaren aldetik polizia autonomoaren jardueraren barruan sartzen direnean baizik ez. Ez da halakorik gertatzen kasu honetan.

III. Auziari buruz oro har egindako iruzkina
Konstituzio-auzitegiak uste du segurtasun publikoaren gaia Estatuez gaineko edo Europar Batasunaren barneko osotasun baten gisa hartu behar dela, eta hor kokatu behar direla jardun askotariko horiek, zeintzuek, edukiz eta izaeraz ezberdinak izan arren, segurtasun publikoaren babesa baitute xede.
Eta, eremu horretan, segurtasun publikoaren kontzeptua (Administrazioen eskumenak zedarritzeko kontzeptu gisa, nahiz eta betearazpen-eskumenak soilik izan) ez da polizia-jarduera horiekin ahitzen, hori baino zabalagoa da.
Vitoria–Gasteiz, 2004ko urria.

